
jesus avila - Alzheimer gaitzaren ikertzailea 

«Alzheimerra geratzeko sendagaia bidean da» 


Baikor ageri da azkenaldion ikertzaileek egin dituzten aurrerapenekin: ez du datarik eman nahi, baina sinetsita dago dementzia larria gelditzeko botika aurki iritsiko dela. 

irune berro - BILBO 

CIC Biogunek eta BBVA fundazioak gonbidatuta, Alzheimerraren nondik norakoak aztertzeko saguekin egin dituen ikerketei buruzko hitzaldia eman zuen Jesus Avila zientzialariak (Madril, 1945), herenegun, Bilbon. Santiago Ramon y Cajal Espainiako Ikerketa Sari Nazionala jaso zuen 2004an. 

Saguekin ikertzen ari zarete Alzheimerra hobeto ulertu eta sendabidea aurkitzeko. Zergatik saguekin? 
Batetik, pertsonen antz handia dute, eta bestetik, erraza da haiekin lan egitea, txikiak dira. Pertsonengan ikertu nahi ditugun ia atal guztiak dituzte saguek, beraz, animalia egokiak dira. Pertsona ikertzeko modurik egokiena probak pertsonekin egitea litzateke, baina oso agerikoak diren arrazoiengatik ezin dezakegu horrelakorik egin. 
Farmako bat lortzeko bidean omen zarete. Zer abantaila ekar ditzake? Zer fasetan dago? 

Tau proteinaren funtzioa aztertzen ari gara. Zenbait kasutan, nahastean, korapilo neurofibrilarrak sortzen ditu proteina horrek, hots, Alzheimerraren gaitza sortzen duten egitura batzuk sortzen ditu burmuinean, zeren egitura horiek zelulen arteko loturak trabatzen dituzte. Gure laborategiak enpresa farmazeutikoen sendagaiekin lan egiten du. Nolabait esatearren, laborategiko saguak uzten dizkiegu, guk eginiko ikerketak aintzat hartu, eta beren farmakoekin probak egin ditzaten. Baina enpresa bakoitzak bere farmakoa du, bere ikerketa prozesua eta emaitza. 
Zuen ikerketetan oinarrituta, ba al dago nahiko aurreratuta dagoen farmakorik? 

Badago bakarren bat ikerketaren azken fasean. Oraindik ez dago jakiterik zer onura izango dituen egungoen aldean, zer berri ekarriko duen. Botika bukatuta izan arte ez zait gustatzen hura saltzen ibiltzea. Ez da nire lana, gainera. 
Zein da zure lana? 

Ikertzea. Pertsonak gero eta urte gehiago bizi gara, eta neuronak zahartu egiten dira urteekin, ondorioz, Alzheimerra eta buruko beste gaitz batzuk sortzen dira. Gero eta gehiago biziko bagara, gero eta hobeto bizi ahal izateko sendagaiak beharko ditugu, Alzheimerrari aurre egin beharko diogu. Zientzialariek helburu zehatza dugu: Alzheimerra geldituko duen sendagaia lortu behar dugu. Geure arteko lasterketa batean murgildurik gaude. Berdin dio zeinek irabazten duen lasterketa hori, zein iristen den lehena helmugara, baina irits dadila norbait ahalik eta arinen. 
Multinazional farmazeutikoek berdin pentsatzen dute? 
Enpresa farmazeutikoek dirua egitea dute helbururik behinena, eta eskubide osoa dute. Badaude gaixotasun klase bi: berehalako heriotza dakartenak eta denboran luzatzen direnak, Alzheimerra kasu. Bigarren mota honetako gaixotasunentzako sendagaiak ikertzea nahigo dute multinazionalek, urteen buruan Alzheimerraren gaitza duen gaixo batek dirutza gastatzen baitu botiketan. 
Alzheimerraren sintomak arintzen laguntzen dute egun botikek. Gaitza geratzen lagunduko duten botikarik izango dugu inoiz? 

Botika bi behar ditugu: prebentiboak eta sendatzen dutenak. Prebentiboak lortzea ez da hain zaila. Alzheimerra garaiz antzemanez gero, aukera gehiago dago gaixotasuna bera atzeratzeko. Zailagoa da fase aurreratuan dagoenean atzeratzea. Eta are zailagoa Alzheimerra sendatzea. Ikertu behar dugu zein fasetara iritsi baino lehen senda dezakegun Alzheimerra, edo burmuineko zein zati senda dezakegun, gaitza fase batera edo bestera iritsi baino lehen. Hori da gure erronka. Hori guztiori ari gara ikertzen zientzialariok. Bidean dago Alzheimerra geratzeko sendagaia. 
Eta prebentzio tratamenduak laster iritsiko dira? 

Iritsi beharko dute. Esaten dutenez, burmuina landu behar da. Ona da burmuina lantzea, pertsona aktiboa izatea. Kirola egitea ere ona omen da buruko gaitzik ez izateko, bazkaltzeko garaian baso bat ardo hartzea... Aditu batzuek uste dute zelulen oxidazioak sortzen duela Alzheimerra. Hori horrela bada, C eta E bitaminak hartzea ere ona izango da, antioxidanteak baitira biak. 
Alzheimerraren fase bakoitzean botika egokituak behar dira? 

Bai, noski. Denbora igaro ahala, neuronak zahartu egiten dira. Eta ondorioz, gaitzaren fase bakoitzean neuronek ez dute berdin jokatzen, ezta burmuinaren azala osatzen duten gainerako osagaiek ere. Horregatik fase bakoitzaren ezaugarrietara egokitutako botikak behar dira. Egun merkatuan dauden botikek, hala eta guztiz ere, gaitza atzeratzen dute, baina ez dute sendatzen. 
Gaitza oso aurreratua dagoenean botikek balio dute zerbaitetarako? 

Balio izatekotan, sintomak arintzeko. Gaitzak aurrera egin ahala, garunaren azala osatzen duten elementuak hil egiten dira. Puntu horretara iritsita, ez dago atzera egiterik. 
Botikak dira Alzheimerren kontrako alternatiba bakarra? Memoria lantzeak-eta ere balio duela diote zenbait ikertzailek. Zer iritzi duzu? 

Memoria lantzea ona izan daiteke Alzheimerra ahalik eta gehien atzeratzeko. Baina iritsi behar bada, iritsiko da, eta hobe dugu beharrezkoak diren botika guztiak ahalik eta arinen asmatzea, hori izango baita Alzheimerra geratzeko modu bakarra. 
Gaitzaren kausen gainean zer ekarpen berri ditugu? Zenbateraino da genetikoa? Zenbateraino dute kanpo faktoreek eragina? Ba al da jakiterik kanpo faktore horiek zeintzuk diren? 
Alzheimer kasuen %1 soilik dira genetikoak. Kanpo faktoreek dute eraginik handiena, arrisku faktoreek. Pertsona batek arrisku faktore bat baino gehiago pilatzen dituenean, aukera asko ditu Alzheimerra izateko. Badago faktore bat zehazki oso arriskutsua: kolesterolean dugun APOE proteina, hain zuzen. APOEren laugarren aleloak arazoak eragiten ditu kolesterolaren funtzionamenduan. Hortaz, APOEren laugarren aleloa dutenek arrisku handiagoa dute Alzheimerra izateko. Horrek ez du esan nahi laugarren alelo hori dutenek Alzheimerra derrigor izango dutela. Badaude beste faktore batzuk baina ez dute horrenbesteko garrantzirik. 
Nola ekidin daitezke? 

Genomikaren barruan ikertzen ari da hori guztia. Erreakzio batzuk zergatik gertatzen diren argitu ondotik, gaixotasunen arteko loturak zeintzuk diren aztertu beharko dugu. Gure buruaren ezagutza ezinbestekoa da Alzheimerrari aurre egiteko. 
Neuronen funtzionamendua ikertzen aitzindaria izan zen Ramon y Cajal. Orain ehun urte eman zioten Nobel saria, eta haren omenez antolatutako jardunaldietan izan zara. Nola baloratzen duzu haren lana historiak ematen duen perspektibatik? 

Newton, Darwin eta Galileoren pareko dut nik. Berak eginiko ikerketei esker iritsi gara hona. Lan bikaina egin zuen. 
